
LQSeite 1blackcyanmagentayellow 1 2 3 4 5 10 20 30 40 50 60 70 80 90 95 96 97 98 99 100

■ OPINIUNS

3 marz: Ün schi 
per gös olimpics?

Divers politikers da l’Engiadina Bassa su-
stegnan il credit pellas maestranzas mun-
dialas a San Murezzan. Siond cha
quell’occurenza ha lö in mincha cas esa
invan da dechantar tuot ils avantags cha
quella vess da dar a nos chantun. I nu
güda neir nüglia da tematisar las pretaisas
vieplü prepotentas da la FIS, la commer-
cialisaziun dal sport da prestaziun e la
problematica d’ün ulteriur impuls per ün
svilup turistic in Engiadin’Ota.

Uossa as tratta in prüma lingia da la
dumonda scha nus vulain surtour cun ün
schi la respunsabiltà pellas consequenzas
da quist arrandschamaint. A man da las
experienzas fattas l’ultim temp am manca
la fiduzcha i’ls politikers cumpetents.
Quels vessan laschà ingrondir massiv-
maing la plazza aviatica da Samedan –
malgrà las protestas dad uschè blers giasts
ed indigens. Ils milliunaris esters chi sun
mütschits da l’euro han pudü investir –
in cumüns chi sun fingià surfabrichats –
sainza impedimaints lur munaida dubiu-
sa in immobiglias. Il problem dal trafic
privat dvainta adüna plü agravant.

Che es capità davo cha’l pövel gri-
schun ha sbüttà la prüma dumonda da
credit? Quist resultat nun es gnü acceptà.
Anzi, i s’ha dafatta lantschà cun bler in-
gaschamaint public la candidatura per
gös olimpics!

Ed uossa, che capita scha nus dschain
da schi? Cusglier naziunal Duri Bezzola
chi’d es süsom la glista manzunada s’ha
express fingià i’l «Bündner Tagblatt» dals
27 october 2001 a favur d’üna candida-
tura grischuna pell’olimpiada dal 2014 in
Grischun. Eu tem ch’ün schi promouva
quist intent. O dà inchün la garanzia
ch’ün resultat positiv nun iniziescha üna
nouva candidatura olimpica? Alura pre-
dominescha l’argumaint positiv da la so-
lidarità, alura disch eir eu da schi.

Rico Falett, Sent

ONU, gea u na?
Da Hammarskjöld tar Carla del Ponte

DA GUIU SOBIELA-CAANITZ

■ La votaziun federala dals 3 da mars
davart l’adesiun a l’ONU observ’ins er
a l’ester. Quai mussa in lung artitgel
en ina gronda gasetta tudestga (1),
suttascrit da ses correspundent en
Svizra. L’autur declera t. a. «ch’ins ba-
segnia era la maioritad dals chantuns;
igl è bler pli difficultus da survegnir
lezza, perquai ch’ils rurals paisan da-
pli (…). La vusch d’in Appenzellais vala
quaranta giadas dapli che quella d’in Tu-
ritgais sch’ins resguarda la populaziun
dals chantuns. Il resultat da la votaziun
vegn ad esser stretg; decider decidan for-
sa ils trais chantuns Son Gagl, Lucerna
ed Argovia.» L’autur descriva lura la
campagna: «La regenza e cunzunt cuss.
fed. Deiss han enfin ussa preferì da sur-
vesair aposta la tactica emoziunala e
spiertalmain maltschecca dals adversaris
da l’ONU, sco era ses tuns antiameri-
cans. Deiss argumentescha sapientiva-
main en moda objectiva; sco professer
d’economia po’l quai meglier. El corre-
gia cun calma tesas faussas davart l’oblig
da far part da missiuns militaras da l’O-
NU (…). El di che la Svizra stoppia es-
ser represchentada nua ch’ins prenda de-
cisiuns relevantas e ch’i saja absurd d’oc-
cupar be in plaz d’observatura en la ra-
dunanza plenara da l’ONU entant
ch’ins sbursa milliuns per projects da
bleras organisaziuns spezialas.» 

In mund plain cuntrasts
L’autur fa lur endament l’ONU dals
onns otganta, «schirentada da la guerra
fraida», spievel d’in mund bipolar. Ella
n’intgantava segir betg adina tgi ch’ob-
servava sia activadad, cunzunt suenter
la mort tragica e misteriusa da ses cura-
schus secretari general Dag Hjalmar
Hammarskjöld (1905–1961), premi
Nobel da la pasch (postum). President
Charles de Gaulle (1890–1970) num-
nava l’ONU «le machin» («tuppa-
dads»). Ils onns novanta han dentant
schlargià sias pussaivladads; quai ha
constatà era la cussegliera naziunala
tessinaisa Chiara Simoneschi en la de-
batta parlamentara dals 19 da settem-
ber 2001. L’ONU ha lura t. a. mess fin
a l’apartheid en l’Africa dal sid. Onn
per onn neutralisesch’la millis e millis
minas cunter persunas en l’Angola,
Cambogia, Mosambic, Ruanda ed El
Salvador. Gist quest onn, per exempel,

han lieu sut ses patrunadi tractativas
secretas per restabilir la concordia sin
l’insla da Cipra. En la debatta menziu-
nala ha il medi turitgais Felix Gutzwil-
ler fatg endament l’extirpaziun da mal-
sognas entras l’ONU. Questa n’è segir
betg perfetga. Er il Cussegl da l’Europa
n’è insumma betg perfetg. Dapi onns
sa mussa’l «memia pazient cun Putin,
signur da la guerra» (2) encunter il pie-
vel tschetschen. Aslambec Aslahanov,
deputà da Tschetschenia en il parla-
ment russ, manegia: «La partida da la
guerra s’empo ch’ins na vegn da tractar
cun il president tschetschen Mashadov
(…). Aslahanov profetisescha: ‘Cur ch’i
dat pasch, ston (…) plis cumandants
russ prender plaz cun Milosevic sco cri-
minals da guerra’» (3). Quai è la reali-
tad d’oz en Russia, ina commembra dal

Cussegl da l’Europa. Ma quest, da l’au-
tra vart, presta fitg bler per il progress
dals dretgs umans en plis pajais da noss
continent; ins n’ha perquai mai dudì
che la Svizra duaja sortir da lezza orga-
nisaziun pervi da Russia. 

Per amur da la solidaritad
Lez deputà tschetschen, tirond enda-
ment Milosevic, fa allusiun a la Dertgira
penala internaziunala encunter crims da
guerra en l’anteriura Jugoslavia, stgaffi-
da 1993 da l’ONU; sia tgisadra suprema
è la Tessinaisa Carla del Ponte. Ils ad-
versaris svizzers da l’ONU crititgeschan
l’egemonia americana; sias causas èn la
fin da la guerra fraida e la flaivlezza da
l’Europa. Ins sa smirveglia ch’i n’han
betg fatg part da la Scuntrada sociala
mundiala (SSM) a Porto Alegre (Brasi-

lia), nua ch’ins ha gist dudì criticas vee-
mentas encunter ils Stadis unids. A la
SSM avessan lezs cussegliers naziunals
s’entupads cun collegas confederads,
aderents da l’ONU per amur da la soli-
daritad cun ils pajais pli paupers. Quai
avess dà discussiuns plain tensiun tran-
ter Svizzers. Ils participants vegnids dal
terz mund avessan segir tadlà cun atten-
ziun in impressari milliardari a motivar
sia opposiziun a l’ONU…

1) Konrad Mrusek, Der zweite Schweizer An-
lauf, en: «Frankfurter Allgemeine Zeitung», 8
da favrer 2002, p. 14.

2) Zu viel Nachsicht mit dem Kriegsherrn Putin,
en: «NZZ», 29 da schaner 2000, p. 3.

3) Markus Wehner, «Einige russische Komman-
deure gehören als Kriegsverbrecher nach
Den Haag», en: «Frankfurter Allgemeine Zei-
tung», 1. da favrer 2002, p. 3.

«Ina tactica 
emoziunala e 
spiertalmain 
maltschecca.» MAD

La romanza cun «Il pur suveran»
Clà Riatsch analisescha la figura dal «pur suveran» en la litteratura rumantscha

■ (anr/vi) Radund 40 persunas han
tadlà dacurt il referat da professer Clà
Riatsch a Turitg. El ha tractà la chan-
zun «Il pur suveran» che Gion Antoni
Huonder ha scrit enturn 1865. Igl è anc
oz la pli enconuschenta chanzun ru-
mantscha. Riatsch na ha betg sulet
examinà sia structura, mabain ra-
quintà da l’effect che la poesia – cun
sia figura idealisada dal pur – ha fatg
sin la litteratura rumantscha da pli
tard. Interessantas paran era las datas
biograficas da Huonder. Lez ha fatg
naufragi sco hotelier ed ha era en sia vi-
ta privata gì discletg. Il davos ha il poet
gudagnà ses paun da mintgadi sco pedel
a la scola chantunala. Gion Deplazes
scriva che Huonder haja possedì il davos
– auter che ses dus uffants – nagut auter
che sulet la «libra, libra paupradad».

Cun «Il pur suveran» ha Huonder
scrit ina poesia ch’era a sias uras en il
trend. En il 19avel tschientaner avevan
ins fitg gugent litteratura che dechantava
la vita purila, la patria e las alps. I sa trac-
tava d’ina litteratura che idealisava questa

vita purila cun las imaginaziuns romanti-
cas da lez temp. Cun la realitad na leva
questa litteratura betg avair da far.

Auturs pli realistics
Tut quai è dentant pir l’entschatta da las
retschertgas. Riatsch examinescha ora-
vant tut co auters poets sa fatschentan
pli tard cun «Il pur suveran». La figura
daventa prest in portavusch rumantsch.
Reto R. Bezzola p. ex. è tut intgantà da
la lirica che Huonder ha stgaffì «en in
mument da grazia divina».

Il scriptur Giachen Michel Nay
imitescha l’emprim «Il pur suveran»
en in’atgna poesia. Pli tard, sco medi,
daventa Nay pli critic visavi la vista
romantica sin il puresser. El scriva da
la reacziun d’in vegliet suenter che
Nay aveva recità sco student questa
poesia en ina radunanza da purs. Il
vegliet haja – uschia Nay 1902 – sa-
vilà: «Ma sas ti, tgi ch’è qua il retg? Il
retg sur da nos prads e clavaus èn
quels che possedan las ipotecas.» Cun
descriver questa episoda saja Nay sa

manifestà sco realist, manegia Riatsch
en sia lavur.

Massa fastizs
Riatsch chatta dapertut en la litteratura fa-
stizs che sa refereschan a la renomada
chanzun. Quai sin fitg differenta maniera.
Per part vegnan duvrads be singuls terms
da la chanzun (Gian Fontana), ma lura
daventa la poesia era tema da discussiun
en intginas ovras (Clà Biert, Jon Nuotclà,
Donat Cadruvi). Schizunt en la litteratura
giuvna da Leo Tuor e Fabiola Carigiet re-
battan ils pleds da la veglia chanzun anc
adina. Carigiet cloma cun ils pleds «grip»
e «crap» en memoria al lectur questa chan-
zun sco «emblem d’ina tradiziun reacziu-
nara, virila, conservativ-champestra», ana-
lisescha Riatsch. Tar Carigiet daventian ils
dus pleds «grip e crap» simbols per fossils
da relicts dals quals ins stoppia scappar.

Il referat da Riatsch ha provotgà ina
discussiun interessanta cun l’auditori.
L’occurenza è vegnida organisada da la
«Quarta Lingua» e da l’Uniun dals Ru-
mantschs da la Bassa (URB). 

■ FEGLIET

Silla fiera (37)
DA VIC HENDRY

Tgi che raquenta historias – va buca a
fiera, ni a sogn Martin, ni a marcau giu
Glion. Sils stans da fiera vendan ins sala-
ta dad èr e – schualàs. Risdaders e par-
lers dian si grossas sco il Giachen bien-
marcau. 

Ton ch’il raquintader da historias ei
negliu per peis. Per cass ch’el fuss aunc-
allura enzanua, vegness negin neutier e
tedlass. Igl entir di buc; el fuss bials e
persuls cun sias historias. E – sche negin
mira sissu, stattan ins naven. Ins fa spi-
tgar. Dapersei sin ina cruna da cudischs.
El meglier cass sidavon la cassa. Mess
ora, sinaquei ch’ins vesi.

Tocca il narr da cudischs arriva e da-
monda, sch’ins hagi zatgei da leger, buca
memia car. Ina historia che selegi leva-
mein, senza ch’ins sedetti memia gronda
breigia.

Nuotatonmeins ina caussa interes-
santa – epi hoplahop e furdibal. 

